
Bhagirathakritam 2 Shiva Stotram

ભગીરથકૃતં ૨ શિવસ્તોત્રમ્

ભગીરથ ઉવાચ ।
પ્રણમામિ જગન્નાથં પ્રણતાર્તિપ્રણાશનમ્   ।
પ્રમાણાગોચરં દેવમીશાનં પ્રણવાત્મકમ્॥ ૧૬-૭૮॥
જગદ્રૂપમજં નિત્યં સર્ગસ્થિત્યન્તકારણમ્ ।
વિશ્વરુપં વિરુપાક્ષં પ્રણતોઽસ્મ્યુગ્રરેતસમ્॥ ૧૬-૭૯॥
આદિમધ્યાન્તરહિતમનન્તમજમવ્યયમ્ ।
સમામનન્તિ યોગીન્દ્રાસ્તં વન્દે પુષ્ટિવર્ધનમ્॥ ૧૬-૮૦॥
નમો લોકાધિનાથાય વઞ્ચતે પરિવઞ્ચતે ।
નમોઽસ્તુ નીલગ્રીવાય પશૂનાં પતયે નમઃ॥ ૧૬-૮૧॥
નમશ્ચૈતન્યરૂપાય પુષ્ટાનાં પતયે નમઃ ।
નમોઽકલ્પપ્રકલ્પાય ભૂતાનાં પતયે નમઃ॥ ૧૬-૮૨॥
નમઃ પિનાકહસ્તાય શૂલહસ્તાય તે નમઃ ।
નમઃ કપાલહસ્તાય પાશમુદ્ગરધારિણે॥ ૧૬-૮૩॥
નમસ્તે સર્વભૂતાય ઘણ્ટાહસ્તાય તે નમઃ ।
નમઃ પઞ્ચાસ્યદેવાય ક્ષેત્રાણાં પતયે નમઃ॥ ૧૬-૮૪॥
નમઃ સમસ્તભૂતાનામાદિભૂતાય ભૂભૃતે ।
અનેકરૂપરુપાય નિર્ગુણાય પરાત્મને॥ ૧૬-૮૫॥
નમો ગણાધિદેવાય ગણાનાં પતયે નમઃ ।
નમો હિરણ્યગર્ભાય હિરણ્યપતયે નમઃ॥ ૧૬-૮૬॥
હિરણ્યરેતસે તુભ્યં નમો હિરણ્યબાહવે ।
નમો ધ્યાનસ્વરૂપાય નમસ્તે ધ્યાનસાક્ષિણે॥ ૧૬-૮૭॥
નમસ્તે ધ્યાનસંસ્થાય ધ્યાનગમ્યાય તે નમઃ ।

યેનેદં વિશ્વમખિલં ચરાચરવિરાજિતમ્॥ ૧૬-૮૮॥
વર્ષેવાભ્રેણ જનિતં પ્રધાનપુરુષાત્મના॥ ૧૬-૮૯॥
સ્વપ્રકાશં મહાત્માનં પરં જ્યોતિઃ સનાતનમ્ ।
યમામનન્તિ તત્ત્વજ્ઞાઃ સવિતારં નૃચક્ષુષામ્॥ ૧૬-૯૦॥
ઉમાકાન્તં નન્દિકેશં નીલકણ્ઠં સદાશિવમ્ ।
મૃત્યુઞ્જયં મહાદેવં પરાત્પરતરં વિભુમ્॥ ૧૬-૯૧॥
પરં શબ્દબ્રહ્મરુપં તં વન્દેઽખિલકારણમ્ ।
કપર્દ્દિને   નમસ્તુભ્યં સદ્યોજાતાય વૈ નમઃ॥ ૧૬-૯૨॥
ભવોદ્ભવાય શુદ્ધાય જ્યેષ્ઠાય ચ કનીયસે ।
મન્યવે ત ઇષે ત્રય્યાઃ પતયે યજ્ઞતન્તવે॥ ૧૬-૯૩॥
ઊર્જે દિશાં ચ પતયે કાલાયાઘોરરૂપિણે ।
કૃશાનુરેતસે તુભ્યં નમોઽસ્તુ સુમાહાત્મને॥ ૧૬-૯૪॥
યતઃ સમુદ્રાઃ સરિતોઽદ્રયશ્ચ ગન્ધર્વયક્ષાસુરસિદ્ધસઙ્ઘાઃ  ।
સ્થાણુશ્ચરિષ્ણુર્મહદલ્પકં ચ અસચ્ચ સજ્જીવમજીવમાસ॥ ૧૬-૯૫॥
નતોઽસ્મિ તં યોગિનતાઙ્ઘ્રિપદ્મં  સર્વાન્તરાત્માનમરૂપમીશમ્ ।
સ્વતન્ત્રમેકં ગુણિનાં ગુણં ચ નમામિ ભૂયઃ પ્રણમામિ ભૂયઃ॥ ૧૬-૯૬॥
ઇત્થં સ્તુતો મહાદેવઃ શઙ્કરો લોકશઙ્કરઃ ।
આવિર્બભૂવ ભૃપસ્ય સન્તપ્તતપસોઽગ્રતઃ॥ ૧૬-૯૭॥
ઇતિ નારદપુરાણે પૂર્વભાગે ષોડશાધ્યાયાન્તર્ગતં

ભગીરથકૃતં શિવસ્તોત્રં સમાપ્તમ્ ।
બૃહન્નારદીયપુરાણ । પૂર્વભાગ । અધ્યાય ૧૬/૭૮-૯૬॥

